
1. [bookmark: _GoBack]INTRODUZZJONI
B’reazzjoni għall-aggressjoni tar-Russja kontra l-Ukrajna fi Frar 2022 u f’konformità mad-Dikjarazzjoni ta’ Versailles tal-Kapijiet ta’ Stat u ta’ Gvern, il-Kummissjoni nediet il-Pjan REPowerEU[footnoteRef:2] f’Mejju 2022. Il-pjan appella biex tintemm id-dipendenza tal-Ewropa fuq l-enerġija Russa billi tittejjeb l-effiċjenza enerġetika u jiġi aċċellerat l-użu tal-enerġija rinnovabbli u jiġu diversifikati l-provvisti. Minn dak iż-żmien ’l hawn, l-użu addizzjonali tal-enerġija rinnovabbli u l-iffrankar tal-enerġija ppermettew tnaqqis ta’ aktar minn 60 biljun metru kubu (bcm, billion cubic meters) fis-sena fl-importazzjonijiet tal-gass bejn l-2022 u l-2024[footnoteRef:3], li jikkontribwixxi għat-tbegħid mill-gass Russu. [2:  COM(2022) 230 final ]  [3:  L-istatistika tal-Eurostat dwar il-gass naturali. L-Ewropa importat 273 bcm fl-2024, meta mqabbla ma’ 334 bcm fl-2022.] 


Minkejja dawn l-isforzi, fl-2024, l-UE xorta waħda importat 52 bcm ta’ gass Russu (32 bcm bil-pipeline u 20 bcm gass naturali likwifikat (LNG, Liquefied Natural Gas) jew madwar 19 % tal-importazzjonijiet totali tal-gass tal-UE), kif ukoll 13-il miljun tunnellata ta’ żejt mhux maħdum u aktar minn 2 800 tunnellata ta’ uranju[footnoteRef:4] f’forma arrikkita jew ta’ fjuwil. Kien hemm 10 Stati Membri li importaw il-gass Russu fl-2024, 3 Stati Membri[footnoteRef:5] li xorta waħda importaw iż-żejt Russu u 7 Stati Membri li importaw l-uranju arrikkit jew servizzi marbuta mal-uranju mir-Russja. [4:  L-ekwivalent ta’ uranju naturali li jinsab fil-prodotti importati.]  [5:  Iċ-Ċekja ilha minn April 2025 li waqfet timporta ż-żejt Russu.] 


Id-dipendenza fuq l-importazzjonijiet tal-enerġija Russa twassal għal riskji serji għas-sigurtà u riskji ekonomiċi għall-Unjoni u għall-Istati Membri tagħha, peress li r-Russja kontinwament użat il-provvista tal-enerġija eżistenti bħala arma biex thedded l-istabbiltà u l-prosperità tal-Unjoni. 

Dan il-Pjan Direzzjonali jiddeskrivi l-istrateġija tal-UE biex telimina gradwalment l-importazzjonijiet tal-enerġija Russi li fadal. Dan jistabbilixxi wkoll viżjoni komuni ta’ Ewropa li taħdem flimkien f’solidarjetà biex tiżgura provvisti tal-enerġija alternattivi u affordabbli għall-Istati Membri kollha, filwaqt li tieħu azzjoni konġunta biex tnaqqas id-dħul Russu, li jixpruna l-magna tal-gwerra tagħha u jipperikola l-istabbiltà tal-kontinent[footnoteRef:6]. It-tnaqqis tad-dipendenza fuq il-fjuwils fossili se jkompli jsaħħaħ is-sigurtà u s-sovranità tal-enerġija tal-UE f’konformità mal-objettiv tan-newtralità klimatika fl-UE.  [6:  Fl-2024, l-UE ħallset total ta’ EUR 23 biljun għall-enerġija Russa, inkluż EUR 1 biljun għall-fjuwils nukleari. Sors: COMEX.] 


Il-Pjan Direzzjonali huwa inkorporat fl-istrateġija tagħna biex jagħti spinta lill-kompetittività u r-reżiljenza tal-UE u jaċċellera t-tranżizzjoni lejn enerġija nadifa. Bl-adozzjoni tal-Boxxla għall-Kompetittività fid-29 ta’ Jannar 2025, il-Kummissjoni stabbiliet perkors komprensiv u ambizzjuż biex terġa’ tikseb il-vantaġġ industrijali tal-Ewropa. Il-Patt għal Industrija Nadifa, il-Pjan ta’ Azzjoni għal Enerġija Affordabbli u l-Istrateġija għal Unjoni tal-Preparatezza jkomplu jsaħħu dan l-impenn. Dawn l-inizjattivi jirrikonoxxu l-impatt negattiv tal-importazzjonijiet tal-enerġija Russa fuq is-sigurtà ekonomika u l-kompetittività Ewropej.

Meta tiġi kkombinata mal-użu aċċellerat tal-enerġija rinnovabbli[footnoteRef:7], inklużi l-gassijiet rinnovabbli, aktar elettrifikazzjoni, effiċjenza enerġetika u provvisti alternattivi, l-eliminazzjoni gradwali tal-fjuwils Russi se tikkontribwixxi għall-objettivi tal-Patt għal Industrija Nadifa u l-Pjan ta’ Azzjoni għal Enerġija Affordabbli. Dan il-Pjan Direzzjonali huwa mingħajr preġudizzju għal sanzjonijiet futuri possibbli tal-UE. [7:  Il-mira għas-sehem tal-enerġija minn sorsi rinnovabbli fil-konsum finali gross tal-enerġija tal-UE hija ta’ mill-inqas 42,5 % sal-2030, iżda idealment is-sehem ikun ta’ 45 %.] 


Azzjonijiet meħuda biex titnaqqas id-dipendenza fuq l-enerġija Russa

L-UE diġà naqqset b’mod sinifikanti d-dipendenzi u l-importazzjonijiet tal-enerġija mir-Russja, bis-saħħa ta’ 16-il pakkett ta’ sanzjonijiet[footnoteRef:8]. Is-sanzjonijiet effettivament ipprojbew l-importazzjonijiet tal-faħam u taż-żejt Russu lejn l-UE u pprojbew it-tagħbija mill-ġdid tal-bastimenti tal-merkanziji fil-portijiet tal-UE li jġorru l-LNG mir-Russja. Għandha tingħata attenzjoni partikolari għall-kwistjoni taċ-ċirkomvenzjoni tas-sanzjonijiet tal-UE fuq iż-żejt bl-użu ta’ “flotot imdella”. [8:  Is-16-il pakkett ta’ sanzjonijiet li ġie adottat fl-24 ta’ Frar, li jinkludi projbizzjoni fuq il-ħżin temporanju taż-żejt Russu u li fil-mira tiegħu għandu l-flotta mdella. L-UE tadotta s-16-il pakkett ta’ sanzjonijiet kontra r-Russja. Il-gass naturali Russu ma huwiex inkluż fil-pakketti ta’ sanzjonijiet; ara wkollKronoloġija – sanzjonijiet tal-UE kontra r-Russja – Consilium.] 


[bookmark: _Hlk191419301]L-implimentazzjoni tal-Pjan REPowerEU kkontribwiet b’mod sinifikanti wkoll għat-tnaqqis tad-domanda għall-gass[footnoteRef:9]. L-implimentazzjoni sħiħa tat-tranżizzjoni tal-enerġija u l-Pjan ta’ Azzjoni reċenti għal Enerġija Affordabbli huma mistennija li jissostitwixxu sa 100 bcm ta’ gass naturali sal-2030. Dan jikkorrispondi għall-iffrankar ta’ aktar minn 15 bcm ta’ gass fis-sena għall-UE, jew għal aktar tnaqqis fid-domanda għall-gass b’40–50 bcm sal-2027[footnoteRef:10], li se jiffaċilita wkoll l-eliminazzjoni gradwali tal-importazzjonijiet tal-gass Russu. [9:  18 % bejn Awwissu 2022 u Jannar 2025.]  [10:  Stimi bbażati fuq il-projezzjonijiet fit-tul tal-Osservatorju dwar it-Teknoloġija tal-Enerġija Nadifa (CETO, Clean Energy Technology Observatory) tal-Kummissjoni, aġġustati għall-iżviluppi reċenti fid-domanda għall-gass. Il-projezzjonijiet jirriflettu l-informazzjoni u l-aspettattivi disponibbli bħalissa u bħala tali huma soġġetti għal inċertezzi relatati ma’ żviluppi imprevedibbli tal-prezzijiet tal-enerġija, tas-sitwazzjoni ġeopolitika u tal-avvanzi teknoloġiċi fit-teknoloġiji nodfa, pereżempju. ] 


Bħala riżultat ta’ azzjoni koordinata bejn il-Kummissjoni u l-Istati Membri, u d-diplomazija msaħħa dwar l-enerġija tal-UE mas-sħab internazzjonali, l-importazzjonijiet tal-gass (kemm LNG kif ukoll bil-pipeline) mir-Russja naqsu minn 45 % fl-2021 għal 19 % fl-2024. Dawn l-importazzjonijiet ġew sostitwiti bi provvisti minn sorsi aktar affidabbli u enerġija prodotta domestikament u kienu possibbli permezz ta’ konsum imnaqqas. Il-projezzjonijiet jindikaw li dawn l-importazzjonijiet se jkomplu jonqsu għal 13 % fl-2025 bit-tmiem tat-tranżitu mill-Ukrajna. Is-sehem tal-importazzjonijiet taż-żejt Russu naqas ukoll minn 27 % fil-bidu tal-2022 għat-3 % attwali. Minkejja l-progress sinifikanti, il-gass, iż-żejt u l-provvisti nukleari Russi jibqgħu parti mit-taħlita enerġetika tal-UE, filwaqt li joħolqu riskji għas-sigurtà ekonomika tagħna u jippermettu appoġġ finanzjarju għall-ekonomija tal-gwerra Russa.

Filwaqt li jibni fuq il-kisba reċenti tas-sinkronizzazzjoni tal-Istati Baltiċi u t-tmiem tal-ftehim dwar it-tranżitu tal-gass mill-Ukrajna, dan il-Pjan Direzzjonali għandu l-għan li jkompli javvanza l-indipendenza tal-UE mill-enerġija Russa billi jelimina gradwalment l-importazzjonijiet tal-gass, tal-enerġija nukleari u taż-żejt biex jitnaqqsu r-riskji tal-użu tal-provvisti tal-enerġija bħala arma u jiġi evitat l-introjtu għall-baġit tar-Russja mill-UE. 

Il-Kummissjoni u l-Istati Membri ħadmu flimkien mill-qrib biex jiżguraw li s-sigurtà tal-provvista ma tiġix affettwata mit-tmiem tat-tranżitu tal-gass Russu mill-Ukrajna f’Diċembru 2024[footnoteRef:11]. Għalkemm l-impatt varja f’reġjuni differenti, is-sigurtà kumplessiva tal-provvista u l-prezzijiet ma kinux affettwati b’mod sinifikanti madwar l-UE kollha. Dan juri li azzjonijiet preparatorji kkoordinati madwar l-UE kollha, sforzi ta’ diversifikazzjoni u approċċ gradwali fl-eliminazzjoni gradwali tal-importazzjonijiet Russi huma essenzjali biex jiġu ppreservati l-istabbiltà tal-prezzijiet, il-prevedibbiltà tas-suq u s-sigurtà tal-provvista fl-UE.  [11:  Ftehim dwar it-tranżitu bejn Naftogaz u Gazprom.] 


L-azzjonijiet ippreżentati f’dan il-Pjan Direzzjonali għandhom jiġu implimentati fil-livell tal-UE u b’mod koordinat, sabiex jimminimizzaw l-impatt fuq il-prezzijiet tal-enerġija, jistabbilizzaw is-swieq tal-enerġija permezz ta’ provvisti alternattivi siguri u prevedibbli u jaħdmu biex jipprovdu ċertezza legali.

2. ĦTIEĠA LI TITTIEĦED AZZJONI

2.1 Dipendenzi fuq l-importazzjonijiet tal-gass Russu

Ir-Russja ripetutament heddet is-sigurtà tal-provvista tal-UE billi waqqfet b’mod unilaterali l-flussi tal-gass għall-klijenti Ewropej tagħha fl-2006, fl-2009, fl-2014 u aktar reċentement fl-2022 wara l-aggressjoni tagħha kontra l-Ukrajna, kif ukoll matul it-tħejjija għall-invażjoni. Għalhekk, l-eliminazzjoni gradwali tal-importazzjonijiet tal-gass Russu hija kruċjali biex tissaħħaħ is-sigurtà tal-enerġija tal-UE kontra l-użu tal-importazzjonijiet tal-enerġija bħala arma. Din tnaqqas ukoll id-dħul tar-Russja użat biex tiffinanzja l-gwerra mhux ġustifikata kontra l-Ukrajna u biex tkompli żżid il-preżenza militari tagħha. 

[bookmark: _Hlk196212424]Bejn l-2021 u l-2023, l-UE naqqset l-importazzjonijiet tal-gass Russu b’aktar minn 70 %, minn 150 bcm għal 43 bcm. Fl-2024, din ix-xejra ’l isfel waqfet u l-importazzjonijiet mir-Russja żdiedu. L-importazzjonijiet tal-LNG żdiedu bi 12 % meta mqabbla mal-2023, minn 18 bcm għal 20 bcm u tal-gass bil-pipeline b’26 % minn 25 bcm għal 32 bcm.

[bookmark: _Hlk196212621]Diversi Stati Membri ħadu azzjonijiet bikrin biex inaqqsu jew saħansitra jipprojbixxu l-importazzjonijiet tal-gass Russu, inkluż billi jitterminaw kuntratti eżistenti mal-fornituri tal-gass Russi[footnoteRef:12]. Madankollu, anke wara t-tmiem tat-tranżitu tal-gass Russu mill-Ukrajna fl-2025, il-gass Russu xorta jirrappreżenta madwar 13 % tal-importazzjonijiet tal-gass kumplessivi tal-UE. Bħalissa, madwar żewġ terzi tal-importazzjonijiet tal-gass Russu lejn l-UE huma fornuti abbażi ta’ kuntratti fit-tul, filwaqt li madwar terz huma pprovduti fuq bażi spot (terminu qasir). Il-volumi li jifdal ma humiex mistennija li jiġu eliminati mingħajr azzjoni Ewropea ulterjuri minħabba n-nuqqas ta’ inċentivi kummerċjali u l-kuntratti fit-tul li għadhom għaddejjin. [12:  L-Estonja, il-Litwanja, il-Latvja, id-Danimarka, il-Finlandja, l-Iżvezja, il-Ġermanja, il-Polonja, il-Kroazja, Malta, l-Irlanda, il-Lussemburgu, l-Awstrija u ċ-Ċekja pprojbew jew waqqfu l-provvisti tal-gass mir-Russja. Madankollu, xi Stati Membri jistgħu jiġu fornuti indirettament b’gass ta’ oriġini Russa permezz ta’ xiri mis-suq bl-ingrossa. ] 


Hija meħtieġa azzjoni fil-livell tal-UE biex dawk il-provvisti tal-gass jiġu eliminati gradwalment u fl-istess ħin jiġu żgurati provvisti alternattivi minn sħab internazzjonali permezz tal-LNG jew tal-gass bil-pipeline, mingħajr ma jinħolqu dipendenzi ġodda. F’dan il-kuntest se jkun importanti li l-kapaċità tal-infrastruttura kkuntrattata fuq bażi fit-tul għall-importazzjonijiet Russi ssir disponibbli għall-importazzjonijiet tal-gass minn sorsi alternattivi. L-UE diġà appoġġat b’mod sinifikanti l-isforzi ta’ diversifikazzjoni b’EUR 184,7 biljun għal inizjattivi relatati mal-enerġija fl-ambitu tal-Pjanijiet nazzjonali għall-Irkupru u r-Reżiljenza u l-Faċilità Nikkollegaw l-Ewropa – Enerġija (FNE) b’EUR 5,84 biljun (2021–2027) li ffinanzjaw l-infrastruttura transfruntiera u EUR 55 biljun bil-baġit mill-politika ta’ koeżjoni tal-UE[footnoteRef:13]. [13:  Il-proposta għal rieżami ta’ nofs it-terminu tal-politika ta’ koeżjoni se twessa’ l-possibbiltajiet ta’ investiment fit-tranżizzjoni tal-enerġija, COM(2025) 123 final.] 


Minkejja l-avvanz tat-tranżizzjoni enerġetika, il-gass se jibqa’ parti mit-taħlita enerġetika tal-UE għad-deċennji li ġejjin[footnoteRef:14]. Sabiex jiġu żgurati provvisti stabbli, il-miżuri mmirati lejn l-eliminazzjoni gradwali tal-gass Russu għandhom ikunu akkumpanjati minn sforzi biex jiġi ddiversifikat il-portafoll tal-provvisti tal-UE. Dan jista’ jinkiseb permezz ta’ azzjonijiet konġunti inkluża l-aggregazzjoni tad-domanda fil-livell tal-UE u permezz ta’ involviment f’arranġamenti ta’ provvista fit-tul bi prezz kompetittiv[footnoteRef:15] ma’ fornituri alternattivi, meta dan ikun xieraq. Il-Patt il-Ġdid għall-Mediterran li jmiss u, b’mod partikolari, l-Inizjattiva Trans-Mediterranja dwar l-Enerġija se jipprovdu opportunitajiet konkreti biex tkompli tissaħħaħ id-diversifikazzjoni tal-provvisti tal-enerġija. [14:  Ara l-projezzjonijiet tal-mira klimatika tal-Ewropa għall-2040 SWD (2024) 63 final. Sal-2040, il-provvista tal-fjuwils fossili għall-użu tal-enerġija se tonqos b’aktar minn 70 % meta mqabbla mal-lum. Aktar minn nofs il-fjuwils fossili kollha użati fl-UE fl-2050 jintużaw fis-settur mhux tal-enerġija bħala materja prima għall-proċessi kimiċi (plastik, fertilizzanti, eċċ.). L-eliminazzjoni gradwali tal-importazzjonijiet tal-gass naturali fossili mir-Russja taċċellera t-trajettorja tat-tranżizzjoni. Il-konsum tal-gass naturali, tal-bijometan u tal-bijogass huwa stmat għal madwar 105 – 155 miljun tunnellata ta’ ekwivalenti taż-żejt (Mtoe, million tonnes of oil equivalent) sal-2040 (4,5 – 6,5 EJ). Fl-2050, il-konsum ta’ dawk il-fjuwils gassużi fl-UE jkun għadu bejn 70 u 80 Mtoe għax-xenarji kollha (3,0 – 3,5 EJ).]  [15:  Pereżempju: Prezzijiet, indiċijiet u parametri referenzjarji tal-hubs Ewropej jew internazzjonali (Title Transfer Facility, Henri Hub, eċċ.).] 


L-isforzi ta’ diversifikazzjoni ma għandhomx jiġu kompromessi minn arranġamenti li jinvolvu swaps, jiġifieri xiri ta’ gass Russu de facto mingħand partijiet terzi. Dawn il-prattiki jmorru kontra l-objettivi tar-REPowerEU, peress li jżommu l-flussi tad-dħul lejn ir-Russja u l-vulnerabbiltà tal-UE għall-manipulazzjoni tal-prezzijiet.

[image: ]

2.2 Dipendenzi fuq ir-Russja fis-settur nukleari

[bookmark: _Hlk196212675]B’kuntrast mad-dipendenzi fis-settur tal-gass, id-dipendenzi fis-settur nukleari huma multidimensjonali. Ir-Russja tipprovdi prodotti u servizzi lill-klijenti fl-UE tul iċ-ċiklu kollu tal-fjuwil nukleari. Id-dipendenza hija l-aktar sinifikanti fil-ħames Stati Membri b’reatturi ddisinjati mir-Russja[footnoteRef:16], magħrufa wkoll bħala VVER, li tradizzjonalment jiddependu fuq il-fjuwil minn fornitur Russu. Bl-istess mod, Stati Membri oħrajn jiddependu fuq ir-Russja għal materjali nukleari, spare parts jew servizzi taċ-ċiklu tal-fjuwil nukleari. Ir-Russja għandha wkoll pożizzjoni b’saħħitha fil-provvista ta’ ċerti radjoisotopi għall-proċeduri mediċi. [16:  Il-Bulgarija, iċ-Ċekja, il-Finlandja, l-Ungerija u s-Slovakkja.] 


2.2.1 Sostituzzjoni ta’ fjuwils nukleari Russi b’fornituri alternattivi f’ħames Stati Membri b’reatturi nukleari ddisinjati mir-Russja

Sar progress fis-sostituzzjoni tal-fjuwil nukleari Russu bi fjuwil minn produtturi oħra fil-ħames Stati Membri b’reatturi VVER iddisinjati mir-Russja. L-utilitajiet f’erbgħa mill-ħames Stati Membri kkonċernati ilhom mill-2022 li ffirmaw kuntratti ta’ provvista għal fjuwil alternattiv. Madankollu, il-fjuwil alternattiv jeħtieġ li jiġi ttestjat u liċenzjat f’kull Stat Membru qabel ma jkun jista’ jissostitwixxi l-fjuwil Russu. Fl-2024, l-ewwel assemblaġġi tal-fjuwil bħala prova tgħabbew f’reattur fil-Bulgarija u fil-Finlandja. L-UE qed tappoġġa finanzjarjament ukoll l-iżvilupp ta’ fjuwils alternattivi permezz tal-proġetti tagħha SAVE u APIS[footnoteRef:17]. Jista’ jinħoloq riskju għas-sigurtà tal-provvista fuq terminu qasir sa medju fil-każ ta’ bidliet f’daqqa fil-politika.  [17:  L-UE qed tappoġġa finanzjarjament l-iżvilupp ta’ fjuwils alternattivi għal reatturi VVER minn Westinghouse (il-proġett APIS) u Framatome (il-proġett SAVE) b’għotjiet li jammontaw għal EUR 10 miljun għal kull proġett (total ta’ EUR 20 miljun) permezz tal-Programm ta’ Riċerka u Taħriġ tal-Euratom.] 


[bookmark: _Hlk196212725]L-iżvilupp ta’ fjuwils nukleari alternattivi għal reatturi VVER u l-liċenzjar tagħhom jeħtieġ li jiġu aċċellerati u l-ikkuntrattar ma’ fornituri alternattivi għandu jimxi malajr lejn sostituzzjoni sħiħa tal-provvisti Russi. Jistgħu jinkisbu tagħlimiet importanti mill-esperjenza fl-Ukrajna fejn qed isir ukoll progress fl-użu ta’ fjuwils alternattivi mhux Russi inkluża l-esperjenza tagħhom b’liċenzjar u ttestjar tal-fjuwil relatati mas-sikurezza nukleari.

2.2.2 Diversifikazzjoni tal-provvisti u bini ta’ kapaċità alternattiva fiċ-ċiklu tal-fjuwil nukleari għall-Istati Membri kollha b’installazzjonijiet nukleari

Filwaqt li aktar minn 14 % tal-uranju ddaħħal fl-UE mir-Russja fl-2024, is-suq globali tal-uranju naturali u pproċessat huwa pjuttost diversifikat[footnoteRef:18]. Ostaklu ewlieni huwa l-konċentrazzjoni tas-servizzi ta’ konverżjoni u ta’ arrikkiment tal-uranju — meħtieġa biex l-uranju pproċessat jiġi ttrasformat f’materjal għall-manifattura tal-fjuwil nukleari — f’għadd limitat ta’ kumpaniji. Dawk li jinsabu fl-UE jew f’pajjiżi oħrajn tal-Punent bħalissa ma humiex kapaċi jissodisfaw id-domanda kumplessiva minħabba l-kapaċità limitata tal-impjanti ta’ konverżjoni u ta’ arrikkiment li huma operattivi.  Fl-2024, madwar 23 % tad-domanda kollha tal-UE għas-servizzi ta’ konverżjoni tal-uranju kienet issodisfata mir-Russja u fis-servizzi ta’ arrikkiment tal-uranju, ir-Russja kopriet kważi 24 % tal-ħtiġijiet tal-UE[footnoteRef:19]. [18:  Filwaqt li aktar minn 85 % tal-uranju jiġi prodott f’sitt pajjiżi (il-Każakistan, il-Kanada, l-Awstralja, in-Namibja, in-Niġer, u r-Russja), il-minjieri tal-uranju bħalissa joperaw f’ħafna pajjiżi u jeżistu wkoll xi depożiti mhux estratti f’xi Stati Membri tal-UE.]  [19:  L-ishma mis-suq huma bbażati fuq data proviżorja tal-2024.] 


Filwaqt li l-kumpaniji Ewropej tal-arrikkiment ħabbru pjanijiet biex jestendu l-kapaċità ta’ arrikkiment attwali tagħhom, l-ewwel installazzjoni ġdida ta’ arrikkiment ma hijiex mistennija qabel l-2027. Barra minn hekk, l-industrija globali tal-konverżjoni tal-uranju qed tiffaċċja ostakli biex iżżid il-produzzjoni minħabba l-kumplessità teknoloġika u l-inċertezzi tas-suq, u bħalissa huma mħabbra kapaċitajiet ġodda ta’ konverżjoni għall-bidu tal-2030 biss. Is-settur nukleari tal-UE jkompli jiddependi wkoll fuq ir-Russja għal xi spare parts u servizzi ta’ manutenzjoni. Il-kooperazzjoni internazzjonali kontinwa bħal dik fil-kuntest tal-G7 hija essenzjali biex tiżgura kapaċità suffiċjenti ta’ arrikkiment u konverżjoni kif ukoll spare parts u servizzi fis-snin li ġejjin.  Ir-rieżami tal-Kummissjoni tal-approċċ fir-rigward tal-provvisti tal-uranju arrikkiti se jappoġġa wkoll it-tisħiħ tas-sigurtà tal-provvista u l-ftuħ għal fornituri affidabbli.

Fl-aħħar nett, hemm dipendenza sinifikanti fuq ir-Russja għal ċerti radjoisotopi stabbli użati għall-produzzjoni ta’ radjoisotopi mediċi għat-trattament tal-kanċer u l-UE jeħtieġ li żżid l-isforzi għall-iżvilupp tal-produzzjoni tal-UE ta’ tali radjoisotopi mediċi għall-benefiċċju tal-Istati Membri kollha. B’mod partikolari, se jkun importanti li tissaħħaħ il-katina tal-provvista tar-radjoisotopi  billi jiġi żgurat l-aċċess għall-materjali sors, tissaħħaħ il-produzzjoni fuq skala industrijali tar-radjoisotopi , u jiġu appoġġati r-riċerka u l-innovazzjoni f’terapiji ġodda tal-mediċina nukleari. 

2.3 Dipendenzi fuq ir-Russja fis-settur taż-żejt
[bookmark: _Hlk196212893]
Fl-2022, iż-żejt mhux maħdum Russu kien jammonta għal 27 % tal-importazzjonijiet taż-żejt mhux maħdum tal-UE filwaqt li issa jammonta biss għal 3 %. Din hija konsegwenza diretta tal-introduzzjoni u l-infurzar effettiv tas-sanzjonijiet tal-UE, li pprojbew l-importazzjonijiet Russi bil-baħar taż-żejt mhux maħdum minn Diċembru 2022 u tal-prodotti tal-petroleum raffinat minn Frar 2023.

Madankollu, iż-żejt bil-pipeline Russu kien jirrappreżenta sehem importanti mill-importazzjonijiet totali għaċ-Ċekja, għas-Slovakkja u għall-Ungerija fi tmiem l-2024, li bħalissa għandhom eżenzjonijiet temporanji mir-reġim ta’ sanzjonijiet tal-UE. 

Bit-tlestija tal-proġett TAL-PLUS f’April 2025, iċ-Ċekja issa tista’ tissostitwixxi l-provvisti taż-żejt Russu tagħha b’sorsi alternattivi. Għas-Slovakkja u għall-Ungerija min-naħa l-oħra, iż-żejt Russu jirrappreżenta aktar minn 80 % tal-importazzjonijiet totali taż-żejt tagħhom[footnoteRef:20]. Din id-dipendenza għolja tista’ toħloq riskju għas-sigurtà tal-provvista tagħhom. Il-Kummissjoni qed tkompli tappoġġa lil dawn l-Istati Membri biex jissostitwixxu progressivament iż-żejt Russu u jiżguraw fornituri alternattivi permezz tal-pipeline Adria. [20:  Skont l-informazzjoni tal-COMEXT mill-2024 u l-2023.] 


Ir-Russja tiddependi fuq flotta mdella ta’ tankers biex iżżomm l-esportazzjonijiet taż-żejt tagħha u tevita s-sanzjonijiet. Dawn il-bastimenti spiss ikunu qodma, fi stat ħażin, bi sjieda u assigurazzjoni mhux ċari. Għalhekk dawn jippreżentaw riskju tanġibbli għall-ambjent minħabba r-riskju ta’ tixrid taż-żejt u tniġġis ieħor mill-bastimenti, li jistgħu jikkawżaw diżastri ambjentali. L-UE ssanzjonat bastimenti speċifiċi, wettqet sensibilizzazzjoni diplomatika estensiva għall-istati tal-bandiera u tal-port, u saħħet l-obbligi tas-sikurezza marittima, b’mod partikolari, permezz ta’ azzjoni konġunta mill-pajjiżi Nordiċi-Baltiċi 8++[footnoteRef:21].  [21:  Il-pajjiżi Nordiċi-Baltiċi 8++ jinkludu d-Danimarka, l-Estonja, il-Finlandja, il-Ġermanja, l-Iżlanda, il-Latvja, il-Litwanja, in-Netherlands, in-Norveġja, il-Polonja, l-Iżvezja u r-Renju Unit.] 


Ikunu meħtieġa aktar ħidma u azzjonijiet biex ifixklu u jiskoraġġixxu l-flotta mdella tar-Russja filwaqt li jtejbu l-protezzjoni ambjentali, is-sikurezza u s-sigurtà marittima, u jnaqqsu l-finanzjament għall-ekonomija tal-gwerra tar-Russja. 

3. AZZJONIJIET GĦALL-ELIMINAZZJONI GRADWALI TAL-IMPORTAZZJONIJIET TAL-ENERĠIJA MIR-RUSSJA 
3.1 Gass bil-pipeline u LNG

Azzjoni 1: Trasparenza, monitoraġġ u traċċabbiltà

It-trasparenza, il-monitoraġġ u t-traċċabbiltà huma l-punt tat-tluq meħtieġ għal azzjoni biex il-gass Russu jiġi eliminat gradwalment b’mod effettiv u biex jiġi żgurat l-infurzar. Il-leġiżlazzjoni eżistenti tal-UE diġà kkontribwiet għal aktar trasparenza u traċċabbiltà tal-importazzjonijiet tal-gass lejn l-UE, iżda l-informazzjoni ma hijiex granulari biżżejjed:

· Ir-regoli tal-UE[footnoteRef:22] jirrikjedu li l-Istati Membri jirrapportaw ċerti dettalji tal-kuntratti tal-gass lill-Kummissjoni, bħal kuntratti fit-tul li jkopru l-gass ta’ oriġini Russa. Dawn huma kondiviżi minn kull Stat Membru mingħajr ma tiġi żvelata l-identità tal-kontropartijiet ta’ kuntratti individwali. Jistgħu jintalbu kuntratti sħaħ biss f’ċirkostanzi speċifiċi. [22:  L-Artikolu 14 tar-Regolament (UE) 2017/1938.] 


· F’konformità mal-leġiżlazzjoni tal-UE[footnoteRef:23], xi informazzjoni dwar il-gass importat tiġi kkomunikata lill-awtoritajiet doganali meta jidħol fit-territorju doganali tal-Unjoni. Madankollu, ma hemm l-ebda obbligu li tiġi rrapportata lill-awtoritajiet nazzjonali responsabbli għall-politika tal-enerġija. [23:  Il-Kodiċi Doganali tal-Unjoni] 


Filwaqt li xi Stati Membri għandhom regoli nazzjonali dwar it-traċċabbiltà tal-gass Russu fis-seħħ[footnoteRef:24], ma hemm l-ebda qafas koerenti tal-UE dwar it-trasparenza, il-monitoraġġ u t-traċċabbiltà tal-importazzjonijiet tal-gass Russu lejn l-UE. [24:  Eż. fi Spanja, www.enagas.es ] 


[bookmark: _Hlk196213166]Għalhekk, il-Kummissjoni se tipproponi miżuri meħtieġa għal monitoraġġ u traċċabbiltà aktar effettivi. Miżura waħda teħtieġ li l-kumpaniji jipprovdu informazzjoni dwar il-kuntratti tal-gass Russu (eż. il-volumi, id-durata) lill-awtoritajiet rilevanti tal-Istati Membri u lill-Kummissjoni. Azzjoni oħra tiżgura li l-informazzjoni dwar l-importazzjonijiet attwali tal-gass Russu tiġi kondiviża bejn l-awtoritajiet doganali, l-awtoritajiet nazzjonali tal-enerġija u tas-sigurtà, u l-Kummissjoni.

Dawn il-miżuri jagħtu lill-gvernijiet u lill-Kummissjoni aċċess għal informazzjoni rilevanti dwar il-gass Russu li jidħol fis-sistemi tal-enerġija tagħhom, biex b’hekk ikunu jistgħu jiġu implimentati miżuri mmirati u effettivi fil-livell tal-UE u jitħejjew provvisti alternattivi. B’din l-informazzjoni, il-Kummissjoni tkun mgħammra aħjar ukoll biex tikkoordina l-azzjonijiet fil-livell tal-UE għall-eliminazzjoni gradwali madwar l-Unjoni Ewropea u tħejji għal provvisti alternattivi.

[bookmark: _Hlk196213213]Biex dan jinkiseb, sax-xahar id-dieħel, il-Kummissjoni beħsiebha tippreżenta proposta leġiżlattiva dwar regoli għal aktar trasparenza, monitoraġġ u traċċabbiltà tal-gass Russu. Bl-għan li ttejjeb is-sigurtà tal-provvista u t-tħejjija, il-Kummissjoni timmira li tinkludi rekwiżiti ta’ trasparenza simili għall-importazzjonijiet kollha tal-gass lejn l-UE fir-reviżjoni futura tal-arkitettura tas-sigurtà tal-enerġija fl-2026.


Azzjoni 2: Pjanijiet nazzjonali biex tiġi appoġġata l-azzjoni tal-UE għall-eliminazzjoni gradwali tal-gass Russu 

[bookmark: _Hlk196213329]Eliminazzjoni gradwali mħejjija sew, ordnata u sigura tal-gass Russu fl-UE timminimizza l-impatt fuq il-prezzijiet, is-swieq u s-sigurtà tal-provvista. Il-Kummissjoni beħsiebha tipproponi leġiżlazzjoni li tirrikjedi li l-Istati Membri jippjanaw u jimmonitorjaw l-eliminazzjoni gradwali tal-gass Russu fil-livell tal-UE[footnoteRef:25]. [25:  Ara, għar-regoli proposti dwar l-eliminazzjoni gradwali, taħt l-Azzjoni 3 hawn taħt.] 


[bookmark: _Hlk196213370]Il-pjanijiet nazzjonali għandhom, fost l-oħrajn, jistabbilixxu:

· il-volum tal-importazzjonijiet tal-gass Russu fl-ambitu tal-kuntratti eżistenti, inkluż għal kuntratti take-or-pay[footnoteRef:26]; [26:  Kuntratt take-or-pay huwa tip ta’ ftehim użat komunement fl-industrija tal-enerġija, b’mod partikolari fil-bejgħ tal-gass. Dan il-kuntratt jistipula li x-xerrej irid jew jaċċetta l-konsenja ta’ ammont speċifikat ta’ gass jew iħallas penali predeterminata jekk ma jaċċettax il-konsenja.] 

· skeda ta’ żmien, inklużi stadji importanti li jappoġġaw il-miżuri tal-UE biex jintlaħaq l-objettiv tal-eliminazzjoni gradwali tal-gass Russu;
· għażliet ta’ diversifikazzjoni u kapaċitajiet tekniċi biex jissostitwixxu l-gass Russu, inkluż permezz ta’ kooperazzjoni fi gruppi reġjonali eżistenti. 

Il-Kummissjoni se tappoġġa lill-Istati Membri fit-tħejjija tal-pjanijiet, permezz ta’ gruppi ta’ ħidma u koordinazzjoni stabbiliti, bħall-Grupp ta’ Koordinazzjoni dwar il-gass, jew sottogrupp iddedikat kif ukoll gruppi reġjonali.

Ix-xahar id-dieħel, il-Kummissjoni beħsiebha tippreżenta proposta leġiżlattiva dwar il-pjanijiet nazzjonali għall-eliminazzjoni gradwali tal-gass Russu, u tirrakkomanda li sa tmiem l-2025 l-Istati Membri jkunu diġà ssottomettew l-ewwel pjanijiet nazzjonali tagħhom biex jippermettu eliminazzjoni gradwali sigura, koordinata u mħejjija sew.


Azzjoni 3: Projbizzjoni gradwali tal-importazzjonijiet tal-gass Russu

[bookmark: _Hlk196213567]Filwaqt li tibni fuq it-tħejjijiet konġunti Ewropej, il-valutazzjoni tal-impatt tal-miżuri mwettqa mill-Kummissjoni mid-Dikjarazzjoni ta’ Versailles, inklużi l-effetti fuq is-sigurtà tal-provvista tal-gass, is-suq, il-prezzijiet u l-aspetti legali (inklużi l-kuntratti), il-Kummissjoni beħsiebha tipproponi miżuri legali għall-eliminazzjoni gradwali effettiva tal-importazzjonijiet tal-gass mir-Russja.

[bookmark: _Hlk196213615]Sakemm l-eliminazzjoni tkun gradwali u jiġu żgurati provvisti alternattivi, il-projbizzjoni tal-importazzjonijiet Russi tal-gass hija mistennija li jkollha impatt limitat fuq il-prezzijiet u fuq is-sigurtà tal-provvista fl-Istati Membri għar-raġunijiet li ġejjin:

· L-implimentazzjoni tal-miri tal-enerġija tal-UE u tal-oqfsa regolatorji ta’ appoġġ[footnoteRef:27] se taċċellera l-użu tal-enerġija rinnovabbli u tal-effiċjenza enerġetika madwar l-UE. Huwa stmat li l-UE tista’ tiffranka aktar minn 15 bcm ta’ gass fis-sena, u b’hekk id-domanda globali tal-UE għall-gass tonqos b’40–50 bcm sal-2027. [27:  Inklużi d-Direttiva dwar l-Enerġija Rinnovabbli, il-Pakkett dwar is-Swieq tal-Idroġenu u tal-Gass Dekarbonizzat, id-Direttiva dwar l-Effiċjenza Enerġetika, id-Disinn tas-Suq tal-Elettriku, il-Pjan ta’ Azzjoni għall-Grilji, il-Pjan ta’ Azzjoni għal Enerġija Affordabbli u l-Pjan ta’ Azzjoni għall-Elettrifikazzjoni ppjanat.] 


· Il-provvista globali addizzjonali tal-LNG hija mistennija li ssir disponibbli fis-snin li ġejjin u b’hekk ittejjeb il-bilanċ globali tas-suq, skont l-Aġenzija Internazzjonali tal-Enerġija (AIE)[footnoteRef:28]. Filwaqt li s-swieq globali tal-LNG se jibqgħu stretti fl-2025,għal tmiem l-2026 huma previsti kapaċitajiet ġodda tal-LNG ta’ 85–90 bcm, b’mod partikolari mill-Istati Uniti, mill-Kanada, mill-Qatar u mill-pajjiżi Afrikani. Dan huwa mistenni li jkun akbar miż-żieda mbassra fid-domanda globali. Sal-2030, il-kapaċità globali tal-esportazzjoni tal-LNG hija mistennija li tikber b’madwar 250 bcm, żieda ta’ kważi 50 % meta mqabbla mal-provvista eżistenti tal-LNG.  [28:  Sors: World Energy Outlook 2024 (AIE) u gas-market-report-q1-2025 (AIE).] 


· L-Istati Membri huma mgħammra sew biex jirċievu provvisti tal-LNG minn sħab globali minħabba sforzi u investimenti koordinati fil-bidu tal-kriżi tal-enerġija. Bejn l-2022 u l-2024 ġie kkummissjonat rekord ta’ 12-il terminal ġdid tal-LNG u 6 proġetti ta’ espansjoni, li żiedu 70 bcm ta’ kapaċità tal-importazzjoni tal-LNG fl-UE. Dawn jinkludu terminals tal-LNG f’Alexandroupolis (il-Greċja), Ravenna (l-Italja), Krk (il-Kroazja), Swinoujscie (il-Polonja) u Wilhelmshaven 2, Mukran, Stade u Lubmin (il-Ġermanja). B’riżultat ta’ dan, il-kapaċità totali tal-UE tal-importazzjoni tal-LNG tammonta għal madwar 250 bcm fis-sena, aktar mid-doppju tal-importazzjonijiet attwali tal-LNG.

· Fis-snin li ġejjin se jsiru disponibbli wkoll aktar volumi ta’ gass fl-Ewropa Ċentrali u tax-Xlokk, reġjun tradizzjonalment dipendenti fuq il-provvisti tal-pipelines Russi. Mill-2027, id-depożitu tal-gass offshore Neptun Deep fir-Rumanija hija mistennija tipproduċi 8 bcm ta’ gass naturali fis-sena fl-ewwel 10 snin tal-operat tagħha. Mill-2026, il-kapaċità tal-Pipeline Trans-Adrijatiku se tiġi estiża b’1,2 bcm, u dan se tippermetti żieda fl-importazzjonijiet tal-gass mill-Ażerbajġan. 

· L-infrastruttura tal-gass fl-UE hija flessibbli biżżejjed, b’rotot alternattivi u punti ta’ interkonnessjoni transfruntiera li jippermettu lill-Istati Membri kollha jaċċessaw l-importazzjonijiet tal-LNG u bil-pipeline minn sorsi mhux Russi. Mill-2022 ’l hawn, l-Istati Membri żviluppaw infrastruttura ewlenija, u oħrajn addizzjonali se jiġu ffinalizzati sa tmiem l-2028.

[bookmark: _Hlk196213996]Madwar żewġ terzi tal-importazzjonijiet tal-LNG u tal-gass bil-pipeline Russi fl-UE huma bbażati fuq kuntratti eżistenti fit-tul. Il-volumi li jifdal huma fornuti fuq terminu qasir (bażi spot), fejn l-importaturi jiddeċiedu dwar ix-xiri abbażi tal-ħtiġijiet tagħhom u l-kundizzjonijiet prevalenti tas-suq. B’durata itwal tal-kuntratti u b’volumi ogħla fil-kuntratti fit-tul eżistenti mill-volumi tipikament mixtrija f’kuntratti ta’ provvista spot, jixraq li tiġi organizzata l-eliminazzjoni gradwali tal-importazzjonijiet tal-gass Russu f’żewġ stadji, b’bidu immedjat permezz tal-kuntratti ġodda u l-kuntratti spot (fuq terminu qasir) eżistenti kollha. 

Approċċ gradwali għall-eliminazzjoni tal-importazzjonijiet tal-gass Russu jippermetti lis-swieq jaġġustaw aħjar u jimminimizzaw l-impatt fuq is-suq u l-implikazzjonijiet potenzjali għas-sigurtà tal-provvista.

Il-Kummissjoni se tiżgura li l-miżuri biex jiġu eliminati l-importazzjonijiet tal-gass Russu jitfasslu b’mod li jimminimizza l-impatt ekonomiku fuq l-atturi tas-suq u li jkunu f’konformità sħiħa mad-dritt u l-obbligi tal-UE skont id-dritt internazzjonali.

a. Projbizzjoni tal-importazzjonijiet fl-ambitu ta’ kuntratti ġodda u kuntratti spot eżistenti dwar il-gass Russu 
Peress li l-kuntratti spot jikkonċernaw parti inqas sinifikanti mill-volumi kumplessivi Russi u jinvolvu konsenji fuq terminu qasir, l-eliminazzjoni gradwali tal-volumi korrispondenti hija possibbli f’perjodu ta’ żmien relattivament iqsar. Ix-xahar id-dieħel il-Kummissjoni beħsiebha tippreżenta proposta legali biex tipprojbixxi l-importazzjonijiet kollha tal-gass Russu fl-ambitu ta’ kuntratti ġodda u kuntratti spot eżistenti. Tali projbizzjoni għandha tidħol fis-seħħ sa mhux aktar tard minn tmiem l-2025. 
	
b. Projbizzjoni tal-importazzjonijiet tal-gass Russu fl-ambitu ta’ kuntratti fit-tul eżistenti
[bookmark: _Hlk196214385]Ix-xahar id-dieħel, il-Kummissjoni beħsiebha tipproponi miżuri biex tipprojbixxi l-importazzjonijiet li jifdal tal-gass Russu, kemm bil-pipeline kif ukoll LNG, jiġifieri l-volumi importati fl-ambitu ta’ kuntratti fit-tul eżistenti. L-eliminazzjoni gradwali meħtieġa ta’ dawn l-importazzjonijiet teħtieġ żmien ta’ tranżizzjoni itwal minħabba l-volumi akbar għall-importaturi affettwati. Tali projbizzjoni għandha tidħol fis-seħħ mhux aktar tard minn tmiem l-2027.
Il-Kummissjoni se tinvolvi lill-Istati Membri kkonċernati u se tiżgura li l-proposta tkun ibbażata fuq valutazzjoni adegwata tal-impatti legali u ekonomiċi.




Impatt tal-eliminazzjoni gradwali tal-gass Russu 

Sa mill-bidu tal-kriżi, l-UE kienet dejjem aktar dipendenti fuq l-LNG, li kellu rwol fundamentali fis-sostituzzjoni tal-importazzjonijiet tal-gass Russu u bħalissa jirrappreżenta madwar 40 % tal-importazzjonijiet tal-UE. B’riżultat ta’ dan, il-prezzijiet tal-gass tal-UE issa huma aktar esposti għad-dinamika tas-swieq tal-LNG li għandhom ambitu globali. 
Mill-2025, il-provvista globali tal-LNG hija mistennija li tikber b’ritmu dejjem aktar mgħaġġel, b’25–30 bcm ta’ kapaċità addizzjonali fl-2025, madwar 60 bcm fl-2026, madwar 80 bcm fl-2027, u madwar 40 bcm fl-2028. Dan se jżid il-kapaċità totali tal-LNG b’madwar 200 bcm sal-2028, ħames darbiet aktar mill-ammont ta’ gass Russu importat mill-UE (AIE (Jannar 2025) “Gas Market Report”, l-ewwel trimestru tal-2025). Skont l-AIE (AIE (Ottubru 2024) “World Energy Outlook 2024”), dan se jiddetermina surplus ta’ mill-inqas 130 bcm ta’ LNG sal-2030 (ara l-graff hawn taħt) u huwa mistenni li “jnaqqas il-prezzijiet internazzjonali tal-gass”.
[image: ]

Sors: Illustrazzjoni 4.7 – AIE, World Energy Outlook 2024
Nota: STEPS, APS u NZE jirriflettu l-projezzjonijiet tad-domanda f’xenarji differenti.

Filwaqt li għad baqa’ xi inċertezza dwar iż-żmien li fih il-proġetti l-ġodda tal-LNG għandhom isiru operazzjonali, jekk jiġu implimentati f’allinjament ma’ żviluppi tas-suq globali u ma’ fornituri affidabbli, l-eliminazzjoni gradwali tal-importazzjonijiet tal-gass Russu hija mistennija li jkollha impatt limitat fuq il-prezzijiet tal-enerġija u s-sigurtà tal-provvista tal-Ewropa. 
Fid-dawl tal-varar mistenni ta’ kapaċità ġdida ta’ likwifikazzjoni, ikun raġonevoli li wieħed jibda bil-provvisti spot (madwar terz tal-importazzjonijiet Russi globali). Il-kapaċità tal-esportazzjoni addizzjonali mistennija li tkun disponibbli globalment sal-2026 (+85–90 bcm/s) għandha tkun fil-biċċa l-kbira suffiċjenti biex tikkumpensa għall-volum spot li l-UE ma tibqax tikseb mir-Russja. Barra minn hekk, parti kbira mill-provvista spot Russa tal-UE hija LNG u t-tneħħija tagħha x’aktarx twassal għal tibdil fil-kummerċ tal-LNG bejn ir-reġjuni mingħajr ebda tibdil sinifikanti fil-provvista disponibbli globalment.

Hekk kif il-bilanċ globali jitjieb (+165–170 bcm/s ta’ kapaċità ġdida tal-likwifikazzjoni sal-2027) u aktar produzzjoni domestika ssir disponibbli fl-UE (iż-żona Neptun Deep), l-UE tista’ tlesti b’mod sikur l-eliminazzjoni gradwali tal-gass Russu li fadal bħalissa fl-ambitu ta’ kuntratti fit-tul (20–25 bcm/s). Żmien meħtieġ itwal jippermetti wkoll lix-xerrejja Ewropej jinnegozjaw mill-ġdid kuntratti eżistenti u, jekk ikun meħtieġ, jiffirmaw kuntratti ġodda għal provvisti alternattivi. 


[bookmark: _Hlk188628438]Azzjoni 4: Appoġġ għad-diversifikazzjoni b’aggregazzjoni tad-domanda u użu aħjar tal-infrastruttura 

L-iżgurar ta’ provvisti alternattivi minn sħab affidabbli huwa kruċjali biex jiġi limitat kwalunkwe impatt fuq is-suq jew is-sigurtà tal-provvista. Pereżempju, in-Norveġja, l-akbar fornitur tal-gass tal-UE, kif ukoll ir-Rumanija u l-Greċja, jistgħu jikkontribwixxu għad-diversifikazzjoni fl-Ewropa Ċentrali u tal-Lvant, li tradizzjonalment hija ddominata mill-gass Russu, permezz tal-Pipe Baltiku u tal-pipeline Trans-Balkan rispettivament. Il-Kummissjoni se tkompli d-diskussjonijiet tagħha ma’ fornituri affidabbli u se żżid b’mod sostanzjali l-kooperazzjoni tagħha fl-enerġija mal-pajjiżi sħab fil-Lvant Nofsani, fl-Afrika ta’ fuq, madwar il-Baħar l-Iswed, u permezz tal-Global Gateway[footnoteRef:29].  [29:  Skopri dwar il-Global Gateway: Global Gateway - il-Kummissjoni Ewropea] 


B’mod parallel, għandhom ikomplu jiġu żviluppati alternattivi għall-importazzjonijiet tal-gass naturali, fejn possibbli, b’mod partikolari permezz tal-elettrifikazzjoni jew it-tisħiħ tal-produzzjoni tal-bijogass u tal-bijometan u tal-idroġenu nadif f’konformità mar-REPowerEU. 

Matul il-kriżi, il-mekkaniżmu AggregateEU[footnoteRef:30] wera li huwa għodda effettiva li tikkontribwixxi għall-objettivi tar-REPowerEU billi tappoġġa lill-konsumaturi u lill-kumpaniji Ewropej fl-akkwist ta’ gass mhux Russu. It-tieni ċiklu ta’ aggregazzjoni tad-domanda u tqabbil ta’ nofs it-terminu fl-ambitu ta’ AggregateEU tlesta fis-26 ta’ Marzu 2025 u attira interess sinifikanti kemm fuq in-naħa tad-domanda kif ukoll fuq in-naħa tal-provvista, b’29 bcm ta’ offerti tad-domanda, 31 bcm ta’ offerti tal-provvista u kważi 20 bcm ta’ interessi mqabbla bejn il-provvista u d-domanda. Dan kopra d-domanda għall-gass bejn l-2025 u l-2030 u ppermetta lix-xerrejja jindikaw terminal preferut fl-UE jew konsenji frank abbord, u b’hekk ipprovda lix-xerrejja bi flessibbiltà addizzjonali. [30:  AggregateEU - il-Kummissjoni Ewropea] 


Fil-futur, l-għażliet li jmorru lil hinn mill-aggregazzjoni tad-domanda għandhom jiġu esplorati wkoll bl-għan li tiġi sfruttata l-kapaċità tal-akkwist tal-UE biex jiġu appoġġati l-isforzi ta’ diversifikazzjoni tagħha. 

Abbażi tal-esperjenza ta’ AggregateEU, il-Kummissjoni qed tevalwa l-fattibbiltà ta’ pjattaforma biex tappoġġa l-espansjoni u l-kummerċ ta’ molekuli gassużi ta’ oriġini mhux fossili, inkluż il-bijometan.

Barra minn hekk, il-Kummissjoni qed taħdem mal-industrija u ma’ partijiet ikkonċernati oħrajn biex tavvanza l-introduzzjoni tal-bijogass u l-bijometan sostenibbli. Sar progress konsiderevoli mill-adozzjoni tal-Pjan ta’ Azzjoni dwar il-Bijometan fl-2022, inkluż permezz tas-Sħubija Industrijali dwar il-Bijometan. Filwaqt li tibni fuq il-konklużjoni b’suċċess tas-Sħubija Industrijali dwar il-Bijometan, il-Kummissjoni se tistabbilixxi network ġdid tal-Istati Membri dwar il-bijogass bħala parti minn kuntratt tripartitiku biex tindirizza aħjar il-ħtiġijiet diverġenti f’oqsma differenti tal-UE u tinkludi l-partijiet ikkonċernati nazzjonali u lokali.

Minħabba l-isfidi speċifiċi fl-Istati Membri u fil-Partijiet Kontraenti għall-Komunità tal-Enerġija fl-Ewropa Ċentrali u tax-Xlokk fil-kummerċ transfruntier, il-Kummissjoni se taħdem taħt il-Grupp ta’ Livell Għoli dwar il-Konnettività tal-Enerġija fl-Ewropa Ċentrali u tax-Xlokk (CESEC, Central and South Eastern Europe Energy Connectivity)[footnoteRef:31], mas-Segretarjat tal-Komunità tal-Enerġija[footnoteRef:32] u mal-pajjiżi tat-tkabbir biex timmassimizza l-użu tal-infrastruttura eżistenti, bl-għan li tneħħi l-ostakli regolatorji u tas-suq u biex ittejjeb id-diversifikazzjoni u tassisti lill-pajjiżi kandidati fl-eliminazzjoni tad-dipendenzi tagħhom fuq importazzjonijiet tal-enerġija Russa. [31:  Il-Konnettività tal-Enerġija fl-Ewropa Ċentrali u tax-Xlokk.]  [32:  Il-Komunità tal-Enerġija.] 


3.2. Nukleari 

Azzjoni 5: Restrizzjonijiet ġodda għall-eliminazzjoni gradwali tal-importazzjonijiet tal-uranju, tal-uranju arrikkit u ta’ materjali nukleari oħra Russi 

B’kuntrast mad-dipendenzi fis-settur tal-gass, id-dipendenzi fis-settur nukleari huma multidimensjonali u r-riskji għas-sigurtà tal-provvista xorta jistgħu jinħolqu fuq terminu qasir sa medju fil-każ ta’ bidliet f’daqqa fil-politika. Għalhekk, l-għan ta’ din l-azzjoni huwa li tappoġġa l-eliminazzjoni gradwali tal-provvista tal-uranju, tal-uranju arrikkit u ta’ materjali nukleari oħra mir-Russja, li jintużaw għall-manifattura tal-fjuwil għar-reattur nukleari Ewropew, inkluż mill-fornitur Russu tal-fjuwil għar-reatturi VVER iddisinjati mir-Russi. 

a.  Miżuri dwar l-uranju arrikkit

[bookmark: _Hlk196214975]Il-Kummissjoni għandha l-għan li tagħmel l-importazzjonijiet Russi tal-uranju arrikkit ekonomikament inqas vijabbli billi tippreżenta, ix-xahar id-dieħel, miżuri kummerċjali dwar l-importazzjoni tal-uranju arrikkit. Dan se jwassal għal kundizzjonijiet ekwi u se jinkoraġġixxi deċiżjonijiet politiċi u kummerċjali fl-Istati Membri rilevanti biex jaċċelleraw l-investiment u l-bini tal-kapaċità, jiżviluppaw katina tal-valur tal-UE u jiddiversifikaw lil hinn mir-Russja b’mod gradwali, filwaqt li jippermettu provvisti minn sħab internazzjonali oħrajn. 

b. Restrizzjonijiet fuq kuntratti ffirmati b’mod konġunt mill-Aġenzija Fornitriċi tal-Euratom

Ix-xahar id-dieħel, il-Kummissjoni beħsiebha wkoll tirrestrinġi kuntratti ta’ provvista ġodda ffirmati mill-Aġenzija Fornitriċi tal-Euratom għall-uranju, l-uranju arrikkit u materjali nukleari oħrajn[footnoteRef:33] mal-fornituri Russi minn data partikolari. Il-konsenji bbażati fuq kuntratti eżistenti se jkomplu jsiru iżda l-estensjonijiet kif ukoll kuntratti ta’ provvista ġodda mhux se jibqgħu jiġu approvati mill-Aġenzija Fornitriċi tal-Euratom. Din il-miżura se ssaħħaħ is-sigurtà tal-provvista u l-prevedibbiltà fit-tul, u se tappoġġa lill-atturi industrijali u ekonomiċi Ewropej involuti fl-attivitajiet taċ-ċiklu tal-fjuwil nukleari billi tipprovdi serħan il-moħħ u prevedibbiltà għad-deċiżjonijiet ta’ investiment.  [33:  Ara l-Artikolu 52 b’rabta mal-Artikolu 197 tat-Trattat Euratom.] 



Azzjoni 6: Obbligu ta’ diversifikazzjoni u trasparenza: pjanijiet nazzjonali għall-eliminazzjoni gradwali tal-provvisti nukleari Russi 
[bookmark: _Hlk196215087][bookmark: _Hlk196215192]Il-Kummissjoni se tfittex azzjoni sistematika mill-Istati Membri għall-eliminazzjoni gradwali tal-provvisti ta’ fjuwil nukleari, servizzi tal-fjuwil u spare parts mir-Russja u għas-sostituzzjoni tagħhom inkluż, maż-żmien, b’alternattivi kompletament Ewropej. L-Istati Membri se jkunu meħtieġa jiżviluppaw pjanijiet nazzjonali b’azzjonijiet u skedi ta’ żmien konkreti, u huwa rakkomandat li sa tmiem l-2025 l-Istati Membri jkunu diġà ssottomettew l-ewwel pjanijiet nazzjonali tagħhom, bl-għan li jipprovdu serħan il-moħħ u prevedibbiltà lill-atturi ekonomiċi meta jieħdu deċiżjonijiet ta’ investiment biex jagħmlu disponibbli kapaċità suffiċjenti ta’ konverżjoni u ta’ arrikkiment tal-uranju. 
B’mod konkret, il-Kummissjoni beħsiebha tipproponi, ix-xahar id-dieħel, proposta leġiżlattiva b’miri speċifiċi għall-Istati Membri biex: 
· Jissostitwixxu l-fjuwils nukleari Russi bi fjuwils alternattivi permezz tal-aċċellerazzjoni tal-ikkuntrattar u l-liċenzjar ta’ tali fjuwils u l-iżvilupp ta’ alternattivi kompletament Ewropej ulterjuri.
· Jeliminaw gradwalment id-dipendenza fuq ir-Russja għall-uranju, l-uranju arrikkit u materjali nukleari oħrajn.
· Iżidu t-trasparenza dwar id-dipendenzi u jħeġġu d-diversifikazzjoni tal-provvisti Russi ta’ spare parts u servizzi ta’ manutenzjoni. 

Il-Kummissjoni u l-Aġenzija Fornitriċi tal-Euratom se jkomplu bl-involviment u d-djalogu tagħhom mal-ħames Stati Membri affettwati u mal-partijiet ikkonċernati fis-settur nukleari biex jiżguraw koordinazzjoni u monitoraġġ tajbin tal-progress tal-isforzi ta’ diversifikazzjoni.

Azzjoni 7: Żieda fil-produzzjoni tal-UE: Proposta għal Inizjattiva Qafas Ewropea dwar ir-Radjoisotopi (ERVI, European Radioisotopes Valley Initiative)

Il-Kummissjoni beħsiebha tipproponi l-ħolqien ta’ struttura tal-UE — Qafas Ewropew dwar ir-Radjoisotopi — biex tiżgura l-provvista tal-UE ta’ radjoisotopi mediċi permezz ta’ żieda fil-produzzjoni proprja, tnaqqis tad-dipendenza tal-UE fuq fornituri barranin, b’mod partikolari r-Russja, u żieda fir-reżiljenza tal-katina tal-provvista Ewropea, filwaqt li tqis il-ħtiġijiet differenti tal-Istati Membri. 
 Impatt tal-eliminazzjoni gradwali tal-importazzjonijiet nukleari Russi 
Filwaqt li l-isforzi ta’ diversifikazzjoni jistgħu joħolqu volatilità tal-prezzijiet tal-uranju u tal-fjuwil minħabba l-aċċess għall-provvista tal-uranju fis-swieq globali, l-impatti ewlenin fuq il-prezzijiet tal-elettriku ma humiex probabbli peress li l-prezz tal-fjuwil nukleari u s-servizzi relatati jirrappreżentaw biss porzjon żgħir tal-kost finali tal-elettriku mill-impjanti tal-enerġija nukleari. 
Fuq terminu qasir, għad hemm ċerti riskji għas-sigurtà tal-provvista relatati mal-provvisti nukleari mir-Russja. Madankollu, il-fatturi li ġejjin huma mistennija jtaffu dawn ir-riskji:
· l-Istati Membri li joperaw reatturi nukleari VVER għandhom ħażniet ta’ fjuwil nukleari li jkopru l-ħtiġijiet tagħhom għall-ftit snin li ġejjin;
· il-fjuwils minn fornituri alternattivi jistgħu jkunu kemm disponibbli kif ukoll liċenzjati fil-futur qrib, qabel ma jintużaw il-ħażniet kollha;
· qed tinbena kapaċità addizzjonali ta’ servizzi taċ-ċiklu tal-fjuwil nukleari li għandha ssir disponibbli fuq terminu qasir sa medju.
Minbarra l-mitigazzjoni tar-riskji għas-sigurtà tal-provvista, il-miżuri proposti se jiġu kkalibrati bir-reqqa u se jiddaħħlu gradwalment biex jipprovdu prevedibbiltà lill-atturi ekonomiċi, jagħtuhom spinta u jevitaw distorsjonijiet tas-suq.


3.3 Żejt

Azzjoni 8: Pjanijiet nazzjonali għall-eliminazzjoni gradwali taż-żejt Russu u l-iżgurar ta’ provvisti alternattivi 

F’konformità mal-proposta għat-tħejjija ta’ pjanijiet nazzjonali għall-eliminazzjoni gradwali tal-gass Russu, il-Kummissjoni tirrakkomanda li ż-żewġ Stati Membri kkonċernati jippjanaw u jimmonitorjaw l-eliminazzjoni gradwali tal-importazzjonijiet taż-żejt mir-Russja. Hemm biżżejjed infrastruttura disponibbli biex dawn l-importazzjonijiet taż-żejt jiġu sostitwiti bi provvista mhux Russa. Għalhekk, il-Kummissjoni beħsiebha tipproponi obbligu li jirrikjedi li dawk l-Istati Membri jistabbilixxu tali pjan u jimmonitorjawh. 

L-Istati Membri kkonċernati jkunu meħtieġa jabbozzaw u jissottomettu lill-Kummissjoni pjanijiet nazzjonali li jiddeskrivu l-istrateġiji tagħhom għas-sostituzzjoni tal-importazzjonijiet taż-żejt Russu sa tmiem l-2027 bi:
 
· skeda ta’ żmien, li tinkludi stadji importanti b’miżuri korrispondenti, biex jintlaħaq l-objettiv tal-eliminazzjoni gradwali taż-żejt Russu; 
· għażliet ta’ diversifikazzjoni u kapaċitajiet tekniċi għas-sostituzzjoni taż-żejt Russu; 
· il-volum tal-importazzjonijiet taż-żejt Russu fl-ambitu ta’ kuntratti eżistenti, u l-iskadenza tagħhom.

Tali pjanijiet jistgħu jiġu inklużi bħala kapitolu fil-pjanijiet nazzjonali għall-eliminazzjoni gradwali tal-gass Russu.

Il-gruppi ta’ ħidma u ta’ koordinazzjoni eżistenti, bħall-Grupp ta’ Koordinazzjoni għaż-Żejt jew is-sottogruppi ddedikati, u l-gruppi reġjonali se jiżguraw il-koordinazzjoni u l-appoġġ. Il-Kummissjoni tħeġġeġ lill-Istati Membri affettwati biex jagħtu prijorità lill-infrastruttura tal-provvista alternattiva meta din tkun disponibbli.

Il-Kummissjoni beħsiebha tippreżenta l-proposta leġiżlattiva dwar il-pjanijiet nazzjonali għall-eliminazzjoni gradwali tal-importazzjonijiet taż-żejt Russu li jifdal ix-xahar id-dieħel, u tirrakkomanda li l-Istati Membri kkonċernati jkunu diġà ssottomettew l-ewwel pjanijiet nazzjonali tagħhom sa tmiem l-2025.


Azzjoni 9: Ikomplu jiġu impost u infurzati sanzjonijiet fil-konfront ta’ entitajiet u bastimenti ssuspettati li jwettqu attivitajiet illeċiti

Sabiex tiġi indirizzata l-problema tal-evitar tas-sanzjonijiet taż-żejt tal-UE billi jintużaw “flotot imdella”, huma previsti l-azzjonijiet li ġejjin:
· It-tkomplija tas-sensibilizzazzjoni u d-djalogu mal-pajjiżi terzi kkonċernati. 
· Il-ħidma ma’ sħab internazzjonali, fosthom mal-Organizzazzjoni Marittima Internazzjonali (OMI) biex jiġu stabbiliti u jinżammu standards stretti marbuta mas-sikurezza u s-sigurtà marittima.
· Inkoraġġiment immirat għall-Istati Membri biex itejbu s-sorveljanza marittima billi jibbażaw fuq is-servizzi integrati ospitati fl-Aġenzija Ewropea għas-Sigurtà Marittima. Dan jippermetti: 
· monitoraġġ kontinwu u kondiviżjoni tal-informazzjoni dwar bastimenti ta’ interess biex jiġu identifikati attivitajiet jew imġiba suspettużi;
· iktar skoraġġiment tal-attivitajiet marittimi illegali u infurzar tad-dritt marittimu internazzjonali.
· Ir-Rappreżentant Għoli se jesplora mal-Istati Membri l-varar ta’ missjoni ta’ Politika ta’ Sigurtà u ta’ Difiża Komuni tal-UE, bil-ħsieb li:
· Jitwettqu sorveljanza u monitoraġġ kontinwu tal-attivitajiet marittimi biex jiġu identifikati bastimenti jew imġiba suspettużi;
· Jiġu skoraġġuti l-attivitajiet marittimi illegali;
· Jiġi infurzat id-dritt marittimu internazzjonali, inkluż permezz ta’ talba lill-Istat tal-Bandiera ta’ bastiment suspettuż, jew lill-kaptan tiegħu, li l-bastiment jidħol fil-baħar territorjali ta’ Stat, fejn dak l-Istat kostali jista’ jieħu l-miżuri kollha meħtieġa f’konformità mal-UNCLOS u mad-dritt domestiku tiegħu.
· Isiru imbarkazzjoni u spezzjoni ta’ bastimenti ta’ interess fl-ibħra internazzjonali jew fiż-żoni ekonomiċi esklużivi tal-Istati Membri tal-UE, fejn dawn ikunu permessi skont l-UNCLOS jew wara li jinkiseb il-kunsens tal-Istat tal-Bandiera għal dak l-għan.
· Jiġu konklużi ftehimiet mal-Istati tal-Bandiera kkonċernati biex jiġi żgurat il-kunsens tagħhom għal operazzjonijiet ta’ imbarkazzjoni awtorizzati minn qabel fl-ibħra internazzjonali jew fiż-żoni ekonomiċi esklużivi tal-Istati Membri tal-UE.




4. KONKLUŻJONIJIET
Dan il-pjan direzzjonali lejn tmiem l-importazzjoni tal-enerġija Russa għandu l-għan li jiżgura l-indipendenza tal-UE mill-enerġija Russa billi jiġu eliminati gradwalment l-importazzjonijiet tal-gass, tal-enerġija nukleari u taż-żejt b’mod ordnat, sigur u mħejji tajjeb f’konformità mal-objettiv tan-newtralità klimatika tal-UE. 

Dan jikkomplementa l-għanijiet strateġiċi tal-UE, kif stabbiliti fil-Boxxla għall-Kompetittività għall-UE, il-Patt għal Industrija Nadifa u l-Pjan ta’ Azzjoni għal Enerġija Affordabbli billi jnaqqas l-importazzjonijiet ta’ fjuwils fossili minn fornituri li joħolqu tħassib dwar is-sigurtà ekonomika u jaċċellera t-tranżizzjoni nadifa, filwaqt li jikkontribwixxi għat-tbegħid mill-fjuwils fossili. 

Id-disa’ miżuri proposti f’dan il-Pjan Direzzjonali se jneħħu b’mod effettiv l-enerġija Russa mis-swieq tal-UE, mingħajr ma jipperikolaw is-sigurtà tal-provvista filwaqt li jimminimizzaw l-impatt fuq il-prezzijiet u s-swieq. 

It-twettiq tal-Pjan Direzzjonali se jirrikjedi l-impenn qawwi, is-solidarjetà, l-involviment u l-kooperazzjoni tal-Istati Membri, tal-istituzzjonijiet tal-UE u tal-atturi tas-suq tal-enerġija kollha. 

Il-Kummissjoni se tivvaluta l-impatt tal-progress fl-eliminazzjoni gradwali tal-importazzjonijiet tal-enerġija Russa u timmonitorjah mill-qrib, u se tipprovdi l-appoġġ meħtieġ lill-Istati Membri kollha biex jindirizzaw kwalunkwe sfida li jistgħu jiffaċċjaw. Dawn l-iskambji regolari ta’ informazzjoni fi gruppi ta’ koordinazzjoni eżistenti u fi gruppi ta’ kooperazzjoni reġjonali se jiżguraw li l-UE tibqa’ miexja kif inhi biex tilħaq l-objettivi tagħha, filwaqt li tagħmel kwalunkwe aġġustament meħtieġ f’waqtu u b’mod effettiv fid-dawl tas-sigurtà tal-provvista u l-iżviluppi dinamiċi tas-suq.

